
ஶ்ரீமஹாதே³வஸ்துதி: 2

ருத்³ராய ஶிதிகண்டா²ய ஸுரூபாய ஸுவர்சஸே ।
கபர்தி³நே கராலாய ஹர்யக்ஷ்ணே வரதா³ய ச ॥ 1॥
த்ரு’ஷ்ணே பூஷ்ணே த³ஶபி⁴தே³ தே³வாநாமதி⁴பாய ச ।
க்ஷேம்யா(ய)ஹரிநேத்ராய ஸ்தா²ணவே புருஷாய ச ॥ 2॥
ஹரிகேஶாய முண்டா³ய க்ரோதா⁴யோத்தாரணாய ச ।
பா⁴ஸ்வராய ஸுதீர்தா²ய தே³வதே³வாய ரம்ஹஸே ॥ 3॥
உஷ்ணீஷிணே ஸுவக்த்ராய பஶுஹஸ்தாய பார்ஷிணே ।
ஹிரண்யபா³ஹவே ராஜந்யோக்³ராய பதயே தி³ஶாம் ॥ 4॥
பஶூநாம் பதயே சைவ பூ⁴தாநாம் பதயே நம: ।
வ்ரு’ஷாய மாத்ரு’ப⁴க்தாய ஸேநாந்யே மத்⁴யமாய ச ॥ 5॥
மஹாத்மநே சாநங்கா³ய ஸர்வாங்கா³ய ப்ரமாதி²நே ।
ததா² ருத்³ராணீபதயே ப்ரு’த²வே க்ரு’த்திவாஸஸே ॥ 6॥
கபாலபூ⁴ஷிணே நித்யம் ஸுவர்ணமகுடாய ச ।
மஹாதே³வாய க்ரு’ஷ்ணாய த்ர்யம்ப³காய ஹராய ச ॥ 7॥
க்ரோத⁴நாயாந்ரு’ஶம்ஸாய ம்ரு’த்யவே பா³ஹுஶாலிநே ।
த³ண்டி³நே த்³ரு’ப்ததபஸே ததை²வாக்ரூரகர்மிணே ॥ 8॥
ஸஹஸ்ரஶிரஸே சைவ ஸஹஸ்ரசரணாய ச ।
விரூபாய ஸுரூபாய மஹாரூபாய த³ம்ஷ்ட்ரிணே ॥ 9॥
பிநாகிநம் மஹாதே³வம் மஹாபோ⁴கி³நமவ்யயம் ।
த்ரிஶூலபாணிம் வரத³ம் த்ர்யம்ப³கம் பு⁴வநேஶ்வரம் ॥ 10॥
த்ரிபுரக்⁴நம் த்ரிநயநம் த்ரிலோகேஶம் மஹௌஜஸம் ।
ப்ரப⁴வம் ஸர்வபூ⁴தாநாம் தா⁴தாரம் த⁴ரணீத⁴ரம் ॥ 11॥
ஈஶாநம் ஶங்கரம் ஶர்வம் ஶிவம் விஶ்வேஶ்வரம் ப⁴வம் ।

உமாபதிம் பஶுபதிம் விஶ்வரூபம் மஹேஶ்வரம் ॥ 12॥
விரூபாக்ஷம் த³ஶபு⁴ஜம் விஷ்யத்³க³ங்க³ம் வ்ரு’ஷத்⁴வஜம் ।
உக்³ரம் ஸ்தா²ணும் ஶிவம் கோ⁴ரம் ஶர்வம் கௌ³ரீஶமீஶ்வரம் ॥ 13॥
ஶிதிகண்ட²மஜம் ஶுப்⁴ரம் ப்ரு’து²ம் விது⁴ஹரம் ஹரம் ।
விஶ்வரூபம் விரூபாக்ஷம் ப³ஹுரூபமுமாபதிம் ॥ 14॥
ப்ரணம்ய ஶிரஸா தே³வம் நாகா³ங்க³த³த⁴ரம் ஹரம் ।
ஶரண்யம் ஶரணம் யாமி மஹாதே³வம் சதுர்முக²ம் ॥ 15॥
விரோசமாநம் வபுஷா தி³வ்யாப⁴ரணபூ⁴ஷிதம் ।
அநாத்³யந்தமஜம் ஶம்பு⁴ம் ஸர்வவ்யாபிநமீஶ்வரம் ॥ 16॥
நிஸ்த்ரைகு³ண்யம் நிருத்³யோக³ம் நிர்மலம் நிதி⁴மோஜஸாம் ।
ப்ரணம்ய ப்ராஞ்ஜலி: ஶர்வம் ப்ரயாமி ஶரணம் ஹரம் ॥ 17॥
நிஷ்கலம் நிர்மலம் நித்யமகாரணமலேபநம் ।
அத்⁴யாத்மவேத³மாஸாத்³ய ப்ரயாமி ஶரணம் முஹு:॥ 18॥
யஸ்ய நித்யம் விது:³ஸ்தா²நம் மோக்ஷமத்⁴யாத்மசிந்தகா: ।
யோகீ³ஶம் தத்த்வமார்க³ஸ்தா:²கைவல்யபத³மக்ஷரம் ॥ 19॥
யம் விது:³ஸங்க³நிர்முக்தா:ஸாமாந்யம் ஸமத³ர்ஶிந: ।
தம் ப்ரபத்³யே ஜக³த்³யோநிமயோநிம் நிர்கு³ணாத்மகம் ॥ 20॥
அஸ்ரு’ஜத்³யஸ்து பூ⁴தாதீ³ந் ஸப்தலோகாந் ஸநாதநாந் ।
ஸ்தி²த:ஸத்யோபரி ஸ்தா²ணும் தம் ப்ரபத்³யே ஸநாதநம் ॥ 21॥

ப⁴க்தாநாம் ஸுலப⁴ம் தம் து து³ர்லப⁴ம் தூ³ரபாதிநாம் ।
அதூ³ரஸ்த²மமும் தே³வம் ப்ரக்ரு’தே: பரத:ஸ்தி²தம் ।

நமாமி ஸர்வலோகஸ்த²ம் வ்ரஜாமி ஶரணம் ஶிவம் ॥ 22॥
॥ இதி ஶ்ரீமஹாபா⁴ரதே ஆஶ்வமேதி⁴கே பர்வணி ஸம்வர்தமருத்தஸம்வாதே³
மஞ்ஜவத்³கி³ரிவாஸமஹாதே³வஸ்துதிர்நாம ஸப்தமாத்⁴யாய:ஸம்பூர்ண:॥

